
АННОТАЦИЯ 
Мақолада давлат хизматчиларининг коррупцияга қарши муросасизлик ҳулқ-атворини 

шакллантириш масалалари бўйича илмий адабиётларда баён этилган фикр ва мулоҳазалар ҳамда бу 
борада мутахассисларнинг касбий тайёргарлигини оширишга қаратилган амалий чоралар таҳлил 
қилинган. Шунингдек, давлат хизматчиларида коррупцияга қарши муросасизлик ҳулқ-атворини 
шакллантиришга қаратилган малака ошириш курсларини ташкил этишда профессор-ўқитувчилар 
ва тингловчиларнинг тутган ўрни, уларнинг вазифалари ҳамда ушбу турдаги машғулотларни 
ташкил этишнинг ўзига хос хусусиятлари ўрганилган ва таълим жараёнига интерактив педегогик 
технологияларни татбиқ этиш бўйича таклиф ва тавсиялар ишлаб чиқилган.

Таянч сўзлар: коррупцияга қарши муросасизлик ҳулқ-атвори, давлат хизматчиси, коррупцияга 
қарши таълим, коррупцияга қарши мавзулар, фаол таълим методлари, интерфаол методлар, 
муаммоли таълим.

АННОТАЦИЯ
В статье анализируются высказанные в научной литературе взгляды на формирование 

антикоррупционного поведения государственных служащих, а также практические меры по 
повышению профессиональной подготовки специалистов в этой сфере. Кроме того, разработаны 
предложения и рекомендации по повышению роли профессорско-преподавательского состава и 
слушателей при организации курсов повышения квалификации, направленных на формирование 
у государственных служащих нетерпимого поведения к коррупции, их задачах, а также условиях 
организации, специфике организации данного вида занятий, по внедрению интерактивных 
педагогических технологий в образовательный процесс.

Ключевые слова: поведение нетерпимости к коррупции, государственный служащий, 
антикоррупционное образование, антикоррупционные темы, активные методы обучения, 
интерактивные методы, проблемное образование.

COMPREHENSIVE APPROACH TO FORMATION OF INTOLERANCE TO CORRUPTION 
BEHAVIOR IN PUBLIC OFFICERS

ANNOTATION
The article analyzes the views and opinions expressed by researchers on the formation of anti-corruption 

behavior in the servants of the state, as well as practical measures to improve the professional training of 
specialists in this area. The role of professors and students in the organization of training courses aimed 
at the formation of anti-corruption behavior in the servants of the state, their responsibilities and the 
specifics of the organization of such training were studied and suggestions and recommendations for the 
introduction of interactive pedagogical technologies in education. 

Keywords: anti-corruption intolerance behavior, servants of the state, anti-corruption education, anti-
corruption topics, active learning methods, interactive methods, problem-based learning.
                                                                                                                                                                        

Мамлакатимизда фуқаролар осойишталиги, инсон ҳуқуқ ва эркинликларини таъминлаш 
ҳамда пандемия туфайли келиб чиққан жаҳон молиявий-иқтисодий инқирозини бартараф этишга 
қаратилган чоралар амалга оширилаётган бир вақтда коррупцияга қарши курашиш масаласи 
ўта долзарблик касб этади. Бинобарин, коррупция салбий ижтимоий ҳодиса сифатида ҳуқуқий 
демократик давлат ва фуқаролик жамияти қуришга хавф туғдиради, фуқароларнинг конституциявий 
ҳуқуқ ва эркинликларини чеклайди. Коррупция мамлакатимизнинг иқтисодий салоҳиятига моддий 
зарар етказади, уни издан чиқаради ва иқтисодиётнинг ривожланишига тўсқинлик қилади ҳамда 
фуқароларнинг давлат бошқаруви органларига бўлган ишончини йўқолишига, тинч турмушимизга 
ва давлат хавфсизлигига путур етказади. 

Шу боисдан, мамлакатимизда коррупциянинг олдини олишга қаратилган, давлат органлари 
фаолиятининг очиқлигини таъминлаш, жамоатчилик назоратини кучайтириш ҳамда коррупцияга 
қарши кураш олиб борувчи субъектларнинг касбий тайёргарлигини ошириш борасида қатор амалий 
чора-тадбирлар амалга ошириб келинмоқда. Хусусан, Ўзбекистон Республикасининг “Коррупцияга 
қарши курашиш тўғрисида”ги Қонуни [10] да мутахассисларни касбий тайёрлаш, фуқаролар ва давлат 
хизматчиларида коррупцияга қарши муросасизлик муносабатини шакллантириш масалаларига 
алоҳида эътибор қаратилган. Чунончи, давлат хизматчиларида коррупцияга қарши муросасизлик 
ҳулқ-атворини шакллантириш, авваломбор ходимнинг иш фаолиятида ва мутахассисларни касбий 
тайёрлашга йўналтирилган малака ошириш курслари доирасида амалга оширилади. 

Бу ўз навбатида таълим ташкилотларида малака ошириш курсларини ташкил этишнинг қўлай 
ва самарали усулларини излаб топиш заруриятини келтириб чиқаради. Негаки, таълим жараёнини 

услубий таъминлашнинг долзарблиги коррупция сабабларини аниқлаш ва кейинчалик бартараф 
этишдан иборат профилактик чора-тадбирларни белгилашнинг мураккаблиги ва кўп босқичли 
жараён эканлиги билан изоҳланади. Чунки, олий маълумотга эга бўлиш ва кўп йиллик иш тажрибаси 
ҳам бу фаолиятда юзага келадиган қийинчиликларни енгишга имкон бермайди. 

Бу, айни пайтда, бир нечта сабаблар билан боғлиқ ҳисобланади. Хусусан, биринчидан, бу жараён 
давлат органларининг коррупцияга қарши курашишга қаратилган фаолиятининг ҳуқуқий асосини 
белгиловчи асосий норматив ҳужжат қабул қилингани ва амалиётга жорий этилганига эндигина 3 
йилдан ортиқ муддат бўлганлиги билан тавсифланади. Чунки мамлакатимизда коррупцияга қарши 
курашиш соҳасидаги давлат сиёсатининг асосий йўналишлари, коррупцияга қарши курашиш 
бўйича фаолиятни амалга оширувчи ва унда иштирок этувчи органлар ҳамда ташкилотларнинг 
ваколатлари ва коррупциянинг олдини олишга доир чора-тадбирларни белгиловчи махсус 
қонун 2017 йил 3 январь куни қабул қилинган [10]. Ўз навбатида мазкур қонун, мамлакатимизда 
коррупцияга қарши курашишга доир норматив ва идоравий ҳужжатларни такомиллаштириш ва 
ҳуқуқни қўллаш амалиётини ривожлантиришга туртки берди. Иккинчидан эса, корруцияга қарши 
қонун ҳужжатларида ифодаланган қоидаларни тушунишнинг қийинлиги, уларни амалиётга жорий 
қилиш механизмларининг мураккаблиги ва ноаниқлигида ифодаланади.

Бинобарин, инсон ҳулқ-атворида муайян салбий иллатларга қарши тоқатсизлик ва муросасизлик 
муносабатини шаклланиш жараёни, шунчаки осон кечмайди, чунки инсонда ҳар қандай ҳулқ-
атворнинг шаклланиш жараёни узоқ вақт давомийликни тақозо этади. Гарчи, ушбу жараёнга 
инсоннинг ҳаёт тарзи, атрофдаги воқеа ва ҳодисалар каби кўплам омиллар таъсир кўрсатади. 
Бунда, инсон ҳулқ-атворини шакллантиришга муайян фаолиятни амалга оширишнинг ҳаракатлар 
алгоритми ҳамда ҳуқуқий билимлар тўғридан-тўғри таъсир кўрсатади [5, Б.215].

Шу ерда қайд этиш жоизки, давлат хизматчиларининг коррупцияга оид билимларини ошириш 
масаласи нафақат ўқув жараёнида, балки ундан олдин ва кейин ҳам давом эттирилиши, яъни тизимли 
равишда амалга оширилиши керак. Бунда давлат хизматчиси фаолият юритаётган тизимдаги 
мавжуд барча имкониятлардан унумли ва мақсадли фойдаланиш мақсадга мувофиқ бўлади. 
Қолаверса, ходимнинг малака оширишга юборишдан олдин ва кейин ҳам коррупцияга қарши 
кураш соҳасидаги қонунчилик талабларини билиш даражасини ошириб бориш ҳамда бу борадаги 
хабардорлик даражасини қўллаб-қувватлаш талаб этилади. Шу жиҳатдан ҳам коррупцияни олдини 
олиш соҳасидаги таянч билимларни шакллантиришда ҳуқуқий билимларни оширишга қаратилган 
тадбирларни ташкил этиш муҳим ҳисобланади. 

Ваҳоланки, давлат хизматчиларида коррупцияга қарши муросасизлик муносабатни 
шакллантириш масалалари адабиётларда турлича талқин қилинади. Масалан, В.Е. Шорохов 
коррупцияга қарши таълимотни тизимли равишда ташкил этиш ва шакллантириш зарур, деб 
ҳисоблайди ҳамда умумий тарбиявий ишлардан ташқари ўқув ва ахборот тадбирларини ўз ичига 
олган чораларни ҳам мунтазам равишда ўтказиш зарурлигини таклиф этади [12, Б.75]. Ҳолбуки, 
бундай чоралар маълум бир соҳада коррупция намоён бўлишининг ўзига хос хусусиятларига мос 
келиши ва аниқ ижтимоий гуруҳларнинг коррупцияга қарши маданиятини шакллантиришга ёрдам 
бериши керак.

Бундан ташқари, Б.З.Тўраев ва Л.Р. Хайрутдиновалар давлат хизматчисининг коррупцияга 
қарши дастлабки тайёргарлигини меҳнат фаолиятини бошлаш жараёнида, шу жумладан таълим 
муассасаларида амалга ошириш хусусиятлари ҳақида [8, Б.112], [11, Б.5] таъкидлайдилар. Бунда 
давлат хизматчисининг мутахассислик соҳаси муҳим аҳамият касб этмайди, чунки давлатнинг 
коррупцияга қарши кураш сиёсати жамиятнинг барча қатламларига ва давлат ҳокимияти 
бошқарувчининг барча соҳаларига нисбатан қўлланилади. Шу жиҳатдан ҳам фикримизча, 
коррупцияга қарши ҳулқ-атворни шакллантириш дастурлари стандартлаштирилиши мумкин, аммо 
у аниқ идора ва муассасанинг функционал вазифаларини инобатга олган ҳолда алоҳида курс ёки 
тегишли фаннинг алоҳида мавзуси ёки модули сифатида ишлаб чиқилиши мақсадга мувофиқдир. 

Бундан ташқари И. В. Кичева ва Л.О.Бродзелилар коррупцияга қарши таълим ва тарбия 
беришнинг жаҳон тажрибасида коррупцияга қарши махсус ўқув дастурларининг мавжудлиги ва 
давлат хизматчиларини ушбу дастурлар асосида касбий тайёрланиши мамлакатнинг коррупцияга 
қарши жаҳон рейтингидаги ижобий мавқеини ўзгаришига бевосита таъсир кўрсатиши ҳақида [3, 
Б.74-75], [4, Б.212-216] таъкидлашади. Дарҳақиқат, шундан келиб чиққан ҳолда фикр юритадиган 
бўлсак, коррупцияга қарши курашда маълум ютуқларга эришган ҳар бир мамлакатда фуқаролар 
ва давлат хизматчиларида коррупцияга қарши муросасизлик муносабатини шакллантиришга 

қаратилган кенг қамровли таълим ва маърифий тадбирлар амалга оширилганлигини кўришимиз 
мумкин. 

Шу сабабли ҳамда ходимларда коррупцияга қарши иммунитетни ҳосил қилиш ва унга 
қарши курашиш кўникмаларини шакллантириш учун давлат ҳокимияти бошқарувининг барча 
тизимларида ихтисослигидан қатъий назар мутахассислар малакасини ошириш курсларини ташкил 
этиш жараёнида ходимларда коррупцияга қарши муросасизлик муносабатини шакллантиришга 
қаратилган махсус ўқув дастурлари асосида ўқув курсларининг жорий этилиши шарт ҳисобланади. 
Шунингдек, мазкур ўқув дастурлари таркибига қуйидаги мавзуларнинг киритилиши мақсадга 
мувофиқ бўлади: коррупцияга қарши курашиш фаолиятининг ҳуқуқий асослари (коррупцияга қарши 
курашишга қаратилган меъёрий ҳужжатлар ва уларнинг мазмуни, коррупция қарши курашишнинг 
давлат дастурлари, концепцияси, йўналишлари, субъектлари ва иштирокчилари), коррупцион 
ҳуқуқбузарликларнинг тушунчаси ва турлари (коррупцион жиноятлар, маъмурий, фуқаровий-
ҳуқуқий ва интизомий ҳуқуқбузарликлар, манфаатлар тўқнашуви ҳамда уларга имкон берган сабаб 
ва шароитларнинг таҳлили), давлат хизматчисининг коррупцияга қарши курашиш соҳасидаги 
фаолиятининг криминологик хусусиятлари ҳамда давлат хизматчисининг коррупцияга қарши 
ҳулқ-атвор стандарти (давлат хизматчисининг фаолияти давомида амалга ошириши тақиқланган, 
чекланган қилмишлари, рухсат этилган ваколатлари ва мажбурияти, раҳбарнинг коррупцион хавфли 
ҳулқ-авторининг турлари: протекционизм, фаворитизм, непотизм, комплеанс назорат ва уни амалга 
ошириш шартлари, шунингдек мансаб ваколатини суиистеъмол қилиш, давлат хизматчисининг 
коррупцияга қарши ҳулқ-атвори стандартини шакллантиришнинг хорижий тажрибаси).

Қайд этиш лозимки, коррупцияга қарши курашишга қаратилган давлат дастурини амалга 
ошириш натижалари давлат ҳокимияти ва бошқарув органларининг турли соҳаларида коррупцияга 
қарши йўналишларга ихтисослашган малакали кадрларга эҳтиёж мавжуд эканлигини кўрсатади. 
Шу боисдан ҳам коррупцияга қарши йўналишларга ихтисослашган малакали кадрларни тайёрлаш, 
уларнинг касбий тайёргарлигини ошириш ва уларда коррупцияга қарши муросасизлик муносабатни 
шакллантириш масалалари ўта долзарб аҳамият касб этади. 

Зеро, таъкидлаганимиздек, мутахассисларнинг касбий тайёргарлигини ошириш ва уларда 
коррупцияга қарши муросасизлик муносабатни шакллантириш масалалари тизимли асосда 
ташкил этиладиган малака ошириш курсларида амалга оширилади. Малака ошириш курсларининг 
натижадорлиги ва самараси эса, ўз навбатида ўқув курси машғулотларининг қандай усул ва шаклда 
ташкил этилиши, жумладан унда таълим беришнинг интерфаол методларидан унумли фойдалана 
олиш ва машғулот олиб борувчи ходимнинг касбий педагогик маҳоратига боғлиқ бўлади. Дарвоқе, 
бугунги кунда таълим жараёнида интерфаол таълимнинг бир нечта замонавий методлари мавжуд 
бўлиб, улар қаторида кейс-стади (case study), муаммоли таълим, лойиҳали таълим, креатив таълим, 
эвристик таълим ва АКТ таълимларини санаб ўтиш мумкин [2, Б.53]. 

Мазкур мақола доирасида давлат хизматчиларида коррупцияга қарши муросасизлик муносабатини 
шакллантиришга қаратилган касбий кўникмаларини оширишга йўналтирилган машғулотлар 
самарадорлигини оширишга хизмат қилувчи интерфаол таълимнинг айрим методларини таҳлил 
қиламиз. 

Жумладан, ўқитувчи таълим бериш жараёнида интерфаол методлардан фойдаланганда у 
ахборот олишнинг ягона ва асосий манбаси бўлиб қолади. Аммо ўқитувчи бундай шароитда таълим 
олувчиларни машғулотнинг пассив иштирокчисига айланиб қолишларига йўл қўймасликлари 
керак. Шу сабабли ҳам таълим берувчи ўқув машғулотини олиб бориш усулларини олдиндан қатъий 
равишда белгилаб олмаслиги ва унда ҳар доим муқобил вариантлар ҳам бўлиши талаб этилади. 
Чунки машғулот олиб бориш жараёнида унинг йўналишларини ўзгартириш ва, хаттоки, муҳокама 
учун қўшимча мавзулар ҳам танлаб олиниши мумкин. Шуннингдек, ўқитувчи, ўқув машғулотини 
олиб бориш жараёнида фаол усуллардан фойдаланганида, у машғулот иштирокчилари ўртасида 
марказий ўринни қатъий равишда эгалламаслиги керак, балки у машғулот жараёнини тартибга 
солиши, тингловчилар ўртасида вазифаларни белгилаши, уларни бажариш вақти ва тартибини 
назорат қилиши, маслаҳат бериши, мураккаб атамаларни тушунтириши ва тингловчилар жиддий 
қийнчиликларга дуч келганида уларга ёрдам бериши керак бўлади. Бундай шароитда тингловчиларда 
қўшимча ахборот манбаларини (ўқув қўлланмалар, тадқиқот натижалари, монография, суд амалиёти 
ҳужжатлари, даврий нашрлардаги мақолалар ва бошқ.) ўрганиш учун имконият юзага келади. Шу 
сабабли ўқитувчи тингловчиларни машғулот жараёнида фаол равишда иштирок этишлари учун 
барча шароитларни яратишлари ҳамда машғулот жараёнига уларнинг барчасини фаол жалб қилиши 

ҳамда улар ўртасидаги ўзаро ҳамкорликни таъминлаши керак бўлади. 
Бинобарин, юқорида таъкидлаганимиздек, давлат хизматчиларида коррупцияга қарши 

муросасизлик муносабатини шакллантиришга қаратилган ўқув машғулотини ўтказишдаги фаол 
таълим методларидан бири кейс-стади (case study) ёки аниқ вазиятлар методи, яъни муаммоли 
вазиятни таҳлил қилиш методи ҳисобланади. Кейс-стади ёки аниқ вазиятлар методи аниқ бир 
вазифани (топшириқни), муаммоли вазиятни (кейсни) муаммоли-ситуацион таҳлил усуллари 
орқали ҳал қилишга асосланади. Унинг мақсади – тингловчиларнинг аниқ бир иш жараёнида содир 
бўлган вазиятни (кейсни) ҳамкорликда таҳлил қилиш орқали, унинг амалий ечиш йўлларини топиш, 
таклиф этилган алгоритмларга (ечимларга) баҳо бериш ва қўйилган муаммо ечимининг мақбулини 
танлашдан иборат [7, Б.30] ҳисобланади.

Ҳолбуки, таълим жараёнининг сифати аввало, таълим берувчининг ўқитиш методларини 
тўғри танлашига боғлиқ бўлади. Тўғри танланган таълим методи тингловчилар томонидан янги 
билимларни онгли ва чуқур ўзлаштиришларига, уларда фаоллик ва ижодкорликнинг ривожланишига 
катта таъсир кўрсатади. Шу сабабли тажрибали ўқитувчи таълим самарадорлигини ошириш 
мақсадида ўқитишнинг кўп сонли методларидан энг қулай ва ўқувчиларнинг билим олишини 
фаоллаштирадиган методларни танлайди. Таълим методларини танлаш ҳар бир машғулотнинг 
дидактик мақсадига боғлиқ бўлиб, ўқитувчи мавзунинг ҳажми ва мураккаблиги, тингловчиларнинг 
ўқув имкониятлари, яъни қизиқиши ва қобилиятларини эътиборга олиб уни оқилона ташкил 
этиши керак. Таълим берувчи томонидан танланган метод тингловчиларни фаолликка, назарий 
билимларини амалда қўллашга ундаши лозим. 

Айтиш керакки, бугунги кунда кейс стади методининг Америка ва Европа мактаблари мавжуд 
бўлиб, биринчидан мақсади муаммо юзасидан ягона бўлган аниқ қарорни топишга қаратилади, 
иккинчисиники эса, муаммони ҳал қилишнинг бир нечта ечимини тавсия қилишдан иборат бўлади.

Яхши кейс, қўйилган мақсадга мос келиши, ҳаётнинг бир қанча жиҳатларини ўзида акс 
эттириши, тегишли мураккаблик даражасига эга бўлиши, бугунги кун учун даолзарб аҳамият касб 
этиши, таҳлилий фикрлашни ривожлантиришга қаратилиши ва таълим олувчиларни мунозарага 
жалб қила олиши каби талабларга жавоб бериш керак. Кейслар муҳокамаси, одатда, машғулот 
давомида тавсия этилган муаммоли ҳолатларга тингловчилар томонидан формал ва оғзаки баҳо 
бериш, тавсия этилган кейсни ўз хулосаси ва тавсиялари асосида таҳлил қилиш имкониятини 
берувчи очиқ мунозарали ёки индивидуал ёхуд гуруҳли сўров усулларига асосланган ҳолда ташкил 
этилиши мумкин. 

Ёдда тутуш керакки, бугунги замонавий шароитларда профессор-ўқитувчиларнинг асосий 
вазифаларидан бири ўқув жараёнини тингловчиларда фақат репродуктив фикрлашни эмас, балки 
ижодий фикрлашни ҳам шакллантирадиган йўсинда ташкил қилишдан ҳам иборат ҳисобланади. 
Зеро, бундай вазиятда ўқитишнинг муаммоли усули қўл келади. Айни пайтда, муаммоли таълим – 
ўқув материалини тингловчи онгида илмий изланиш асосида билиш вазифалари ва муаммоларини 
вужудга келтирадиган усулда ўргатиш услубидир. 

Ўқитишнинг муаммоли усулида тингловчининг фикрлаш фаолиятида муаммоли вазиятлар 
вужудга келади ва улар объектив равишда изланиш ва мантиқий тўғри илмий хулосалар чиқаришга 
даъват этилади. Бунда муаммо – илмий билишни ривожлантириш зарурлигини ифодалашнинг 
субъектив шаклини ифодалайди. Бундай ҳолатда тингловчи томонидан маълум топшириқларни 
бажариш жараёни зиддиятларни аниқлаш туфайли вужудга келади. Ана шу зиддиятни англаш 
тингловчиларда ишни бажаришнинг усули ёки шартлари тўғрисидаги янги билимларни излаш 
эҳтиёжини уйғотади. 

Муаммоли ўқитиш технологик йўл билан ривожланди. Натижада муаммоли ўқитишнинг тўрт 
босқичдан иборат мантиқий шакли пайдо бўлди: 1) муаммонинг қўйилиши; 2) уни ечиш йўлларини 
аниқлаш; 3) муаммони ечишнинг энг мақбул йўлини танлаш; 4) муаммони ечиш. 

Тингловчиларнинг ижодий қобилиятини шакллантириш учун уларни доимо савол беришга ундаш 
лозим. Муаммоли методнинг моҳияти машғулотлар жараёнида муаммоли вазиятларни яратиш ва 
ечишдан иборат бўлиб, унинг асосида дидактик зиддиятлар ётади. Агар тингловчида қийинчиликларни 
йўқотиш йўлларини излаб топиш учун бошланғич маълумотлар бўлмаса, шубҳасиз, у муаммоли 
вазият ечимини қабул қилмайди, яъни муаммонинг ечими унинг онгида акс этмайди. Фикрлаш 
муаммо моҳиятининг тушуниб етилиши, ифодаланиши, мавжуд билим ва кўникмалар мажмуаси ва 
изланиш тажрибаси асосида муаммоли вазиятни қабул қилиш биланоқ бошланади [1, Б.24]. 

Муаммоли ўқитиш орқали тингловчини ўз фикрини айтишга, уни ҳимоя қилиш ва баҳслашишга 



43

ЮРИСТ АХБОРОТНОМАСИ | ВЕСТНИК ЮРИСТА | LAWYER HERALD 2020

ўргатиш мумкин. Ўқитиш жараёнида қарама-қаршилик бўлмаса баҳс ҳам, мунозара ҳам бўлмайди. 
Мунозарасиз эса муаммонинг ечими топилмайди. Дарс жараёнида бир-бирига ҳурмат, ишонч 
ва ишчанлик руҳи ҳукмрон бўлиши керак. Шу сабабли муаммоли таълимдан фойдаланиб 
ўтказиладиган машғулотларга тайёрланишда қуйидагилар режалаштирилиши талаб этилади: 
ўрганиладиган мавзунинг мақсад ва вазифалари, уни муаммоли таълим воситасида ўрганиш 
имкониятлари; мавзуни ўрганишда тингловчига бериладиган муаммоли саволлар ёки топшириқлар 
мазмуни; тингловчининг муаммоли топшириқларни ечишга хизмат қилувчи, аввалги ўрганган 
билим захиралари; муаммоли топшириқларни ҳал этишга ёрдам берувчи тингловчиларнинг кўникма 
ва малакалари; топшириқларни ечишга қандай кўргазмали қуроллар, воситалар керак бўлиши; 
муаммоли топшириқларни ечиш натижасида билим ва малакаларнинг тахминий ҳажми; қилинган 
ишлар ва уларнинг натижаларидан қандай хулосалар чиқариш лозимлиги ҳақидаги ишлар. 

Шу билан бирга коррупцияга қарши муросасизлик муносабатини шакллантиришга қаратилган 
ўқув машғулотларини модулли асосда ташкил этиш тавсия этилади, бу ўқув мазмунини 
тузишга, мантиқий якунланган ўқув блоклари билан ишлашни ташкил этишга имкон беради. 
Гарчи, коррупцияга қарши муросасизлик муносабатига эга бўлган малакали кадрлар тайёрлаш 
ва тарбиялаш замонавий педагогдан ишнинг мутлоқо янги усуллари, услублари ва шаклларини 
излашни талаб қилади. Шу сабабли коррупциявий ҳулқ-атворга оид шахсий тушунчани 
шакллантириш тингловчининг тарбиявий фаолиятини кундалик ўқув, илмий ва ўқув фаолиятига 
изчил тизимлаштирилган жараён сифатида қараш кераклигини тақозо этади.

Кези келганда, айтиш лозимки, интерфаол таълимни ўқув жараёнига жорий этиш, айни дамда, 
таълим жараёнини инсонпарварлаштириш, либераллаштириш, демократлаштириш ҳамда таълим 
жараёнига индивидуал ёндашувни талаб этади. Зеро, таълим жараёнига индивидуал ёндашув, 
ўз навбатида тингловчи фаоллигини оширади, уларни мустақил фикрлашга ўргатади, ижодий 
фикрлашини рағбатлантиради, мустақиллиги ҳамда эркинлигини таъминлайди. Ушбу индивидуал 
хусусиятларни ривожлантириш асосида тингловчида мустақил билим олиш кўникмалари ва 
малакаси шаклланади. 

Мустақил билим олиш ва ўзлаштиришнинг юқори даражаси компетентлик (лаёқат) билан 
белгиланади. Компетенция (лот. competere – лаёқатли, муносиб бўлмоқ) шахснинг бирор-бир 
соҳадан хабардорлик, шу соҳани билиш даражаси, соҳага оид билим, кўникма, малака, қарашлар 
мажмуи, шахснинг қадрияти ва сифатлари, малаканинг намоён бўлиши ёки таъсир кўрсатиш 
қобилияти ҳисобланади [9, Б.396]. Шундан келиб чиқиб, тингловчининг касбий компетентлигини 
шакллантириш ўз-ўзини таҳлил қилиш, ўзини ривожлантиришни режалаштириш, мақсад, вазифа 
белгилаш ва ўзини намоён этиш ва камчиликларини тузатиш каби босқичларда амалга оширади. 

Умуман олганда, коррупцияга қарши муросасизлик ҳулқ-атворини шакллантириш мақсад 
қилинган машғулотларни олиб бориш усулларини танлашда, авваламбор, тингловчиларга 
бериладиган ахборотларга муайян қоидалар тарзида қарамасдан, балки уни жамоавий муҳокама 
объекти сифатида эътиборга олиш лозим. Шу жиҳатдан ҳам жаҳон амалиётида коррупцияга қарши 
таълим концепциясини 2 та асосий талқинга ажратиш қабул қилинган. Жумладан, улардан биринчиси, 
коррупцияга қарши таянч билим беришга қаратилган таълим ҳисобланади. Бундай мазмунга эга 
бўлган таълим бериш масалалари мутахассисларни тайёрлаш учун йўналтирилмайди, балки у 
фуқароларнинг ҳуқуқий билимларини оширишга мўлжалланади ва у ёки бу қилмишнинг коррупцион 
хусусиятларини тушунтиришга қаратилган ҳуқуқий тарғибот тадбирларини назарда тутади. 

Таянч маънодаги коррупцияга қарши таълимнинг асосий компоненти инсонларда фуқаролик 
жавобгарлиги ва уларда коррупцияга нисбатан муросасизлик муносабатни шакллантиришдан иборат 
бўлади. Бошқача айтганда, ушбу таълимотнинг асосий вазифаси фуқароларнинг жамоатчилик 
назорати жараёнларида фаол иштирокини таъминлашга қаратилади. Гарчи, айтиш мумкинки, айни 
дамда, коррупцияга қарши етарли билимга эга бўлган фуқаро ёки давлат хизматчиси, коррупцияни 
якка ўзи енгиб ўтолмаса-да, бироқ улар, коррупциянинг намоён бўлишига тоқат қилиб тураолмайди 
ва гувоҳи бўлган коррупция ҳолатига чора кўрилишини истайди ва шунинг учун ҳам унга қарши 
тегишли ҳаракатларни амалга оширади. Бу эса ўз-ўзидан коррупция ҳолатларини фош этиш ва 
олдини олишга хизмат қилади.

Иккинчиси, коррупцияга қарши касбий билим беришга қаратилган таълим бўлиб, у нафақат 
коррупциянинг олдини олишни кўзлайди, балки у фактик равишда коррупцияга қарши курашишга 
қаратилади. 

Демак, бундан хулоса қилиш мумкинки, интерфаол методлар асосида ташкил этилган 

машғулотлар жараёнида бирорта ҳам тингловчи четда қолмай, яъни улар эшитган, ўқиган, кўрган, 
билган фикр-мулоҳазаларини очиқ-ойдин билдириш имкониятига эга бўладилар. Ўзаро билимлар, 
ғоялар, фикрлар алмашиш жараёни содир бўлади. Бундай машғулотлар жараёнида самимийлик 
таъминланади, тингловчиларда билим олишга қизиқиш ортади, бир-бирларини қўллаб-қувватлаш, 
ўзаро дўстона муносабатлар шаклланади. 

Интерфаол машғулотларни ташкил этиш йўли билан тингловчилар якка тартибда, жуфт ҳолатда 
ва кичик гуруҳларда ишлашга ўрганади. Бундай ҳолда ташкил этилган машғулотларда изланишга 
асосланган режалар, ролли ўйинлар аввалдан режалаштириш, алгоритмлаш, модуллаштириш, 
адабиётлар, турли ҳужжатлар ва ахборот манбалари билан ишлаш, ижодий ишлардан фойдаланиш 
мумкин [6, Б.53].

Муҳтасар айтганда, малака ошириш тизимида интерфаоллик асосида ташкил этилган 
машғулотлар тингловчиларда андрагогик ёндашувни талаб қилиб, эркин фикр юритиш ва 
ахборотларни фаолликда ҳал этишга ўз тажрибасини тўғри тақдим қилишда ҳаётий тажрибага 
асосланиб, гуруҳларда масалалар ечимини топиш, ҳамкорликда иш юритиш, ўз фикрларини ёзма 
баён этиш кўникма, малакаларини ривожлантиришга йўналтирилади. 

